
Shri Sita Mangalamala

શ્રીસીતામઙ્ગલમાલા

હર્યાનન્દં ગુરું નત્વા રામં સીતાં ચ મારુતિમ્ ।
શ્રીસીતામઙ્ગલાનાં  ચ સન્માલાં વિદધામ્યહમ્॥ ૧॥
મઙ્ગલવાસિની  યા ચ જગન્મઙ્ગલકારિણી  ।
તસ્યૈ મઙ્ગલરૂપાયૈ  શ્રીસીતાયૈ સુમઙ્ગલમ્ ॥ ૨॥
અનાઘ્રાતજગદ્દ્વન્દ્વા  યાઽઽશ્રિતદ્વન્દ્વનાશિની ।
તસ્યૈ ચાશ્રયવર્યાયૈ શ્રીસીતાયૈ સુમઙ્ગલમ્ ॥ ૩॥
શાન્તિમદ્રામકાન્તાયૈ હન્ત્ર્યૈ ચ સકલાગસામ્ ।
તસ્યૈ પાપવિહીનાયૈ શ્રીસીતાયૈ સુમઙ્ગલમ્ ॥ ૪॥
અવિનાશિ સ્વરૂપાયૈ નાશિન્યૈ સકલાપદામ્ ।
પ્રપન્નાનન્દદાયિન્યૈ શ્રીસીતાયૈ સુમઙ્ગલમ્ ॥ ૫॥
ભક્તકલ્પલતારામલોકાભિરામમૂર્ત્તયે ।
આપદ્વિરામરૂપાયૈ શ્રીસીતાયૈ સુમઙ્ગલમ્ ॥ ૬॥
સર્વવિદ્યાધિરાધ્યાયૈ રહિતાયૈ ત્વવિદ્યયા ।
વેદવેદ્યાનવદ્યાયૈ શ્રીસીતાયૈ સુમઙ્ગલમ્ ॥ ૭॥
ચિદચિદ્ભ્યાં વિશિષ્ટાયૈ રક્ષિત્ર્યૈ શિષ્ટકર્મણામ્ ।
સચ્ચિદાનન્દરૂપાયૈ શ્રીસીતાયૈ સુમઙ્ગલમ્ ॥ ૮॥
બ્રહ્માભિન્નસ્વરૂપાયા કાર્યકારણરૂપિણી ।
તસ્યૈ ચ પ્રાપ્તકામાયૈ શ્રીસીતાયૈ સુમઙ્ગલમ્ ॥ ૯॥
ભક્ત્તિતન્ત્રસ્વતન્ત્રાયૈ ચાર્થદાયૈ શ્રિતાર્થિનામ્   ।
ભક્ત્યામુક્તિપ્રદાયૈ ચ શ્રીસીતાયૈ સુમઙ્ગલમ્ ॥ ૧૦॥
સર્વાધિપત્યશીલા યા સર્વજ્ઞા સર્વશેષિણી ।
સુસ્વામિન્યૈ શ્રિયૈ તસ્યૈ શ્રીસીતાયૈ સુમઙ્ગલમ્ ॥ ૧૧॥

શ્રીસીતામઙ્ગલમાલા

પરસૌન્દર્યશાલિન્યૈ દોષવર્જ્યગુણાબ્ધયે ।
સર્વચિત્તાપહારિણ્યૈ શ્રીસીતાયૈ સુમઙ્ગલમ્ ॥ ૧૨॥
વેદોપબૃંહણે શ્રીમદ્રામાયણે મહદ્યશઃ ।
યસ્યાશ્ચ વિદ્યતે તસ્યૈ શ્રીસીતાયૈ સુમઙ્ગલમ્ ॥ ૧૩॥
હૃદ્યાયૈ દિવ્યદેહાયૈ ભૂષિતાયૈ વિભૂષણૈઃ ।
દિવ્યપરિચ્છદાયૈ ચ શ્રીસીતાયૈ સુમઙ્ગલમ્ ॥ ૧૪॥
અન્તર્બહિશ્ચ વ્યાપ્તાયૈ સર્વસ્ય જગતઃ સતઃ ।
અન્તર્યામિસ્વરૂપાયૈ શ્રીસીતાયૈ સુમઙ્ગલમ્ ॥ ૧૫॥
પરિત્રાણાય સાધૂનાં ધર્મસંસ્થાપનાય ચ ।
ધૃતસીતાવતારાયૈ શ્રીસીતાયૈ સુમઙ્ગલમ્ ॥ ૧૬॥
સર્વાવતારમૂલાયૈ, વિનાશિન્યૈ ચ રક્ષસામ્ ।
ધર્મરક્ષાવિધાયિન્યૈ શ્રીસીતાયૈ સુમઙ્ગલમ્ ॥ ૧૭॥
મિથિલેશતનૂજાયૈ ભૂમિજાયૈ તથૈવ ચ ।
પ્રિયાયૈ રાઘવેન્દ્રસ્ય શ્રીસીતાયૈ સુમઙ્ગલમ્ ॥ ૧૮॥
બ્રહ્માણ્ડાનામનન્તાનાં હેતવે ચાઘકેતવે ।
સેતવે ચ ભવામ્ભોધેઃ શ્રીસીતાયૈ સુમઙ્ગલમ્ ॥ ૧૯॥
સુરાસુરેશ્વરૈશ્ચાથ પૂજિતાયૈ મુનીશ્વરૈઃ ।
કર્મણાં ફલદાયૈ ચ શ્રીસીતાયૈ સુમઙ્ગલમ્ ॥ ૨૦॥
રામેણ પરિણીતા યા વને રામાનુગામિની ।
તસ્યૈ પત્યનુવર્ત્તિન્યૈ   શ્રીસીતાયૈ સુમઙ્ગલમ્ ॥ ૨૧॥
ચિત્રકૂટં ગતા યા ચ ચિત્રકૂટસ્થ પૂજિતા ।
તસ્યૈ ચિત્રકૂટીરાયૈ શ્રીસીતાયૈ સુમઙ્ગલમ્ ॥ ૨૨॥
અનસૂયોપદિષ્ટાયૈ રક્ષિતાયૈ ચ શાઙ્ગિણા  ।
મન્દાકિની વિહારિણ્યૈ શ્રીસીતાયૈ સુમઙ્ગલમ્ ॥ ૨૩॥
ફલાહારેણ તુષ્ટાયૈ હૃષ્ટાયૈ રામસેવયા ।
ગોદાવરીવિહારિણ્યૈ શ્રીસીતાયૈ સુમઙ્ગલમ્ ॥ ૨૪॥
સુવર્ણવત્ સુવર્ણાયૈ સુવર્ણમૃગલિપ્સવે ।
સિન્ધવે ચ સતીત્ત્વસ્ય શ્રીસીતાયૈ સુમઙ્ગલમ્ ॥ ૨૫॥

રાવણેન હૃતાયૈ ચ રક્ષિતાયૈ જટાયુષા ।
અશોકવનવાસિન્યૈ શ્રીસીતાયૈ સુમઙ્ગલમ્ ॥ ૨૬॥
યા રક્ષિતા સ્વધર્મેણ રાક્ષસીભિશ્ચ તર્જિતા   ।
તસ્યૈ મહાવિપન્નાયૈ શ્રીસીતાયૈ સુમઙ્ગલમ્ ॥ ૨૭॥
મારુત્યાઽઽશ્વાસિતાયૈ ચ સન્દિષ્ટાયૈ ચ શાર્ઙ્ગિણા  ।
મુદ્રિકાં પ્રાપ્ય હૃષ્ટાયૈ શ્રીસીતાયૈ સુમઙ્ગલમ્ ॥ ૨૮॥
પ્રાણપ્રિયસ્ય રામસ્ય સદ્દર્શનૈક હેતવે ।
પ્રાણાશ્ચ ધારયન્ત્યૈ હિ શ્રીસીતાયૈ સુમઙ્ગલમ્ ॥ ૨૯॥
અન્વિષ્ટાયૈ ચ મારુત્યા વન્દિતાયૈ તથૈવ ચ ।
મારુતેર્વરદાયૈ ચ શ્રીસીતાયૈ સુમઙ્ગલમ્ ॥ ૩૦॥
લઙ્કાયાં ચ પ્રદગ્ધાયાં મણિ દત્ત્વા ચ મારુતિમ્ ।
સન્દેશપ્રેષયિત્ર્યૈ ચ શ્રીસીતાયૈ સુમઙ્ગલમ્ ॥ ૩૧॥
બ્રહ્માદિભિઃ સુરૈર્યા ચ સ્તુતા વાનરસેનયા ।
તસ્યૈ ચાગ્નિપ્રશસ્તાયૈ શ્રીસીતાયૈ સુમઙ્ગલમ્ ॥ ૩૨॥
ભવાબ્ધિતારિણી યા ચ કારિણી સર્વસમ્પદામ્ ।
તસ્યૈ વિપત્તિહારિણ્યૈ શ્રીસીતાયૈ સુમઙ્ગલમ્ ॥ ૩૩॥
સફલપૂજના યા ચ સફલસ્તુતિ કીર્તના ।
તસ્યૈ સફલનત્યૈ ચ શ્રીસીતાયૈ સુમઙ્ગલમ્ ॥ ૩૪॥
રામેચ્છ્યા વિના યા ચ કિઞ્ચિત્કર્તું હિ નેચ્છતિ ।
તસ્યૈ રામાનુકૂલાયૈ શ્રીસીતાયૈ સુમઙ્ગલમ્ ॥ ૩૫॥
યદિચ્છ્યા વિનારામઃ કર્તું કિઞ્ચિન્ન વાઞ્છતિ ।
તસ્યૈ રામાનુસારિણ્યૈ શ્રીસીતાયૈ સુમઙ્ગલમ્ ॥ ૩૬॥
યસ્યાશ્ચ નાધિકા કાચિત્ કાચિન્નાસ્તિ ચ યાદૃશી ।
તસ્યૈ સામ્યવિહીનાયૈ શ્રીસીતાયૈ સુમઙ્ગલમ્ ॥ ૩૭॥
ઐશ્વર્યે ચાથ માધુર્યે રામબ્રહ્મસમા હિ યા ।
તસ્યૈ રામાનુરૂપાયૈ શ્રીસીતાયૈ સુમઙ્ગલમ્ ॥ ૩૮॥
રામવત્ સત્યસઙ્કલ્પા સત્યકામા ચ યા તથા ।

તસ્યૈ રામસમાનાયૈ શ્રીસીતાયૈ સુમઙ્ગલમ્ ॥ ૩૯॥
રામસ્ય હર્ષદા યા ચ યસ્યા રામોઽપિ હર્ષદઃ ।
તસ્યૈ રામસમાનાયૈ શ્રીસીતાયૈ સુમઙ્ગલમ્ ॥ ૪૦॥
રામવત્ દોષહીના યા રામવત્ યા ગુણામ્બુધિઃ ।
તસ્યૈ રામસમાનાયૈ શ્રીસીતાયૈ સુમઙ્ગલમ્ ॥ ૪૧॥
રામવત્ સર્વશક્તિર્યા જગદ્ધેતુશ્ચ રામવત્ ।
તસ્યૈ રામસમાનાયૈ શ્રીસીતાયૈ સુમઙ્ગલમ્ ॥ ૪૨॥
રામવદ્ભુક્ત્તિદા યા ચ રામવન્મુક્ત્તિદા ચ યા ।
તસ્યૈ રામસમાનાયૈ શ્રીસીતાયૈ સુમઙ્ગલમ્ ॥ ૪૩॥
રામવત્ સકલાત્મા યા સર્વેશ્વરી ચ રામવત્ ।
તસ્યૈ રામસમાનાયૈ શ્રીસીતાયૈ સુમઙ્ગલમ્ ॥ ૪૪॥
સર્વેભ્યોઽભયદાત્રી યા પ્રપત્ત્યા રામવચ્ચ યા ।
તસ્યૈ રામસમાનાયૈ શ્રીસીતાયૈ સુમઙ્ગલમ્ ॥ ૪૫॥
રામવદ્વીક્ષતે યા ન શ્રિતાઘાંશ્ચાત્મવત્તયા ।
તસ્યૈ રામસમાનાયૈ શ્રીસીતાયૈ સુમઙ્ગલમ્ ॥ ૪૬॥
વિશિષ્ટા સ્થૂલસૂક્ષ્માભ્યાં ચિદચિદ્ભ્યાં ચ રામવત્ ।
તસ્યૈ હિ ચાદ્વિતીયાયૈ શ્રીસીતાયૈ સુમઙ્ગલમ્ ॥ ૪૭॥
યસ્ય સ્મરણમાત્રેણ બાહ્યાભ્યન્તશ્ચ શુધ્યતિ ।
શુચીનાં શુચયે તસ્યૈ શ્રીસીતાયૈ સુમઙ્ગલમ્ ॥ ૪૮॥
નામકીર્તનતો યસ્યા અપૂર્ણં પૂર્ણતામિયાત્ ।
તસ્યૈ પૂર્ણસ્વરૂપાયૈ શ્રીસીતાયૈ સુમઙ્ગલમ્ ॥ ૪૯॥
યદ્ભક્તિર્મુક્તિધામ્નશ્ચાકણ્ટકા રાજપદ્ધતિઃ ।
તસ્યૈ ચ ભજનીયાયૈ શ્રીસીતાયૈ સુમઙ્ગલમ્ ॥ ૫૦॥
યસ્યાઃ પ્રપત્તિતશ્ચૈવ દૈવી માયા નિવર્ત્તતે ।
તસ્યૈ શરણ્યવર્યાયૈ શ્રીસીતાયૈ સુમઙ્ગલમ્ ॥ ૫૧॥
નિરાધારા તથા યા હિ સર્વાધારસ્વરૂપિણી ।
તસ્યૈ સ્વમહિમસ્થાયૈ શ્રીસીતાયૈ સુમઙ્ગલમ્ ॥ ૫૨॥

ધર્માર્થકામમોક્ષાખ્યપુરુષાર્થપ્રદા ચ યા ।
તસ્યૈ વદાન્યવર્યાયૈ શ્રીસીતાયૈ સુમઙ્ગલમ્ ॥ ૫૩॥
સચ્ચારિત્રેણ યુક્તા યા સર્વભૂતહિતૈષિણી ।
તસ્યૈ દોષવિહીનાયૈ શ્રીસીતાયૈ સુમઙ્ગલમ્ ॥ ૫૪॥
ક્ષમાપુત્રી ક્ષમાકર્તી યાઽપકારં કરોતિ ન ।
તસ્યૈ ક્ષમાબ્ધિરૂપાયૈ શ્રીસીતાયૈ સુમઙ્ગલમ્ ॥ ૫૫॥
કોટિસૂર્યપ્રભાઢ્યા યા શીતલા કોટિચન્દ્રવત્ ।
તસ્યૈ ચાદ્ભૂતરૂપાયૈ શ્રીસીતાયૈ સુમઙ્ગલમ્ ॥ ૫૬॥
જગદન્તર્બહિષ્ઠાયૈ સર્વબ્રહ્માણ્ડયોનયે ।
અનાદિનિધનાયૈ ચ શ્રીસીતાયૈ સુમઙ્ગલમ્ ॥ ૫૭॥
યોગદાયૈ સુયોગ્યાયૈ યોગીડ્યાયૈ તથૈવ ચ ।
યોગફલપ્રદાયિન્યૈ શ્રીસીતાયૈ સુમઙ્ગલમ્ ॥ ૫૮॥
શોકહન્ત્ર્યૈ વિશોકાયૈ સર્વદાયૈ ચ સર્વદા ।
રામાભિન્નસ્વરૂપિણ્યૈ શ્રીસીતાયૈ સુમઙ્ગલમ્ ॥ ૫૯॥
ગુણાતીતસ્વરૂપાયૈ પ્રશાસ્ત્ર્યૈ શાસ્ત્રયોનયે ।
પરભક્ત્યૈવપ્રાપ્યાયૈ શ્રીસીતાયૈ સુમઙ્ગલમ્ ॥ ૬૦॥
પરાનન્દવતી યા ચ પરાનન્દપ્રદાયિની ।
પરાનન્દાત્મને તસ્યૈ શ્રીસીતાયૈ સુમઙ્ગલમ્ ॥ ૬૧॥
શક્તિકૃચ્છક્તિરૂપા યા મહાશક્ત્યભિવન્દિતા ।
તસ્યૈ શક્તિવિશિષ્ટાયૈ શ્રીસીતાયૈ સુમઙ્ગલમ્ ॥ ૬૨॥
વેદવિદ્ વેદમાતા યા વેદવિદ્યાપ્રકાશિની ।
તસ્યૈ ચ વેદવન્દ્યાયૈ શ્રીસીતાયૈ સુમઙ્ગલમ્ ॥ ૬૩॥
વિશ્વકૃદ્ વિશ્વભૃદ્ યા ચ વિશ્વહૃદ્ વિશ્વરૂપિણી ।
વિશ્વસ્ય હેતવે તસ્યૈ શ્રીસીતાયૈ સુમઙ્ગલમ્ ॥ ૬૪॥
અનુગ્રહશરીરા યા યા ચાનુગ્રહવારિધિઃ ।
તસ્યૈ નિગ્રહશૂન્યાયૈ શ્રીસીતાયૈ સુમઙ્ગલમ્ ॥ ૬૫॥
અચિન્ત્યા યોગિચિન્ત્યા યા ચિન્તયા રહિતા ચ યા ।
તસ્યૈ ચિન્તાપહારિણ્યૈ શ્રીસીતાયૈ સુમઙ્ગલમ્ ॥ ૬૬॥

યા હિરણ્યલતાતુલ્યા હિરણ્યગર્ભસંસ્તુતા ।
તસ્યૈ હિરણ્યવર્ણાયૈ શ્રીસીતાયૈ સુમઙ્ગલમ્ ॥ ૬૭॥
પદ્મજાસંસ્તુતા યા ચ પદ્મતુલ્યા સુકોમલા ।
તસ્યૈ પદ્માસનાયૈ હિ શ્રીસીતાયૈ સુમઙ્ગલમ્ ॥ ૬૮॥
અમૃતવચના યા ચ યાઽમૃતપદદાયિની ।
તસ્યૈ ચ મૃત્યુહારિણ્યૈ શ્રીસીતાયૈ સુમઙ્ગલમ્ ॥ ૬૯॥
યસ્યા ભાસા વિભાન્ત્યત્ર ભાસકા ભાસ્કરાદયઃ ।
તસ્યૈ મહાવિભાસિન્યૈ શ્રીસીતાયૈ સુમઙ્ગલમ્ ॥ ૭૦॥
બ્રહ્માણ્યુમારમાદીનાં દેવીનાઞ્ચૈકહેતવે ।
બ્રહ્માણ્યાદિસુવન્દ્યાયૈ શ્રીસીતાયૈ સુમઙ્ગલમ્ ॥ ૭૧॥
સંસ્તુતા યા ચ વાગ્દેવીસિન્ધુજાગિરિજાદિભિઃ ।
કરુણાસિન્ધવે તસ્યૈ શ્રીસીતાયૈ સુમઙ્ગલમ્ ॥ ૭૨॥
યજ્જ્ઞાનાત્ સર્વવિજ્ઞાનં યાઽખિલજ્ઞાનદાયિની ।
તસ્યૈ જ્ઞાનસ્વરૂપાયૈ શ્રીસીતાયૈ સુમઙ્ગલમ્ ॥ ૭૩॥
જગજ્જન્માદિહેતુર્યા જગન્મૂલં જગચ્ચ યા ।
તસ્યૈ જગજ્જનન્યૈ હિ શ્રીસીતાયૈ સુમઙ્ગલમ્ ॥ ૭૪॥
ભયાભયવિધાતારઃ સર્વે યદ્વશવર્ત્તિનઃ   ।
તસ્યૈ ચ નિખિલેશ્વર્યૈ શ્રીસીતાયૈ સુમઙ્ગલમ્ ॥ ૭૫॥
યસ્યાઃ સીતેતિનામોક્તિર્યમદૂતૌઘતર્જિની   ।
તસ્યૈ ચાભયદાયિન્યૈ શ્રીસીતાયૈ સુમઙ્ગલમ્ ॥ ૭૬॥
શક્તિદા ભુક્તિદા યા ચ ભક્ત્તિદા મુક્તિદા ચ યા ।
તસ્યૈ હિતસ્વરૂપાયૈ શ્રીસીતાયૈ સુમઙ્ગલમ્ ॥ ૭૭॥
અણોરણીયસી યા ચ મહતશ્ચ મહીયસી ।
તસ્યૈ ચ વિભુમાનાયૈ શ્રીસીતાયૈ સુમઙ્ગલમ્ ॥ ૭૮॥
રજસા તમસા શૂન્યા યા તમઃ પરવર્ત્તિની   ।
તસ્યૈ પરાત્પરાયૈ ચ શ્રીસીતાયૈ સુમઙ્ગલમ્ ॥ ૭૯॥
આદિત્યાન્તઃ સ્થિતા યા ચ હ્યાદિત્યસ્ય પ્રકાશદા ।

તસ્યૈ ચાદિત્યવર્ણાયૈ શ્રીસીતાયૈ સુમઙ્ગલમ્ ॥ ૮૦॥
વિશ્વં કર્તુઞ્ચ સક્તાયૈ ભર્ત્તું હર્ત્તું તથૈવ ચ ।
ષડ્વિધૈશ્વર્યયુક્તાયૈ શ્રીસીતાયૈ સુમઙ્ગલમ્ ॥ ૮૧॥
સદાચારરતા યા ચ સદાચારોપદેશિકા ।
તસ્યૈ ધર્મપ્રવર્તિન્યૈ   શ્રીસીતાયૈ સુમઙ્ગલમ્ ॥ ૮૨॥
બોધિકા ત્રીરહસ્યાનામાકારત્રયશિક્ષિકા ।
તસ્યૈ મહોપકત્ર્યૈ ચ શ્રીસીતાયૈ સુમઙ્ગલમ્ ॥ ૮૩॥
પ્રાકૃતગુણશૂન્યત્વાન્નિર્ગુણા યા પ્રકીર્તિતા   ।
સદ્ગુણામ્બુધયે તસ્યૈ શ્રીસીતાયૈ સુમઙ્ગલમ્ ॥ ૮૪॥
ચિદચિદ્વ્યાપિકાયૈ ચ ચિદચિત્તનવે તથા ।
ચિદચિત્તત્ત્વભિન્નાયૈ શ્રીસીતાયૈ સુમઙ્ગલમ્ ॥ ૮૫॥
વાત્સલ્યરસસિન્ધુર્યા કરુણાવરુણાલયઃ ।
લાવણ્યનિધયે તસ્યૈ શ્રીસીતાયૈ સુમઙ્ગલમ્ ॥ ૮૬॥
સર્વત્ર સર્વદા યા ચ શ્રીમદ્રામપરાયણા ।
તસ્યૈ મહાસતીશ્વર્યૈ શ્રીસીતાયૈ સુમઙ્ગલમ્ ॥ ૮૭॥
લોકાભિરામલોકાયૈ લોકાભિરામમૂર્તયે ।
લોકાભિરામભાવાયૈ શ્રીસીતાયૈ સુમઙ્ગલમ્ ॥ ૮૮॥
યસ્યાશ્ચાનન્દવિજ્ઞાનાજ્જાયતે ન ભયં ક્વચિત્ ।
તસ્યૈ ચાનન્દદાયિન્યૈ શ્રીસીતાયૈ સુમઙ્ગલમ્ ॥ ૮૯॥
પ્રાણાનાં પ્રાણરૂપાયૈ જ્યોતિષાં જ્યોતિષે તથા ।
સૂર્યાન્તવાસશીલાયૈ શ્રીસીતાયૈ સુમઙ્ગલમ્ ॥ ૯૦॥
મૂર્તામૂર્ત્તસ્વરૂપાયૈ તથૈકાનેક મૂર્તયે ।
દૂરેઽદૂરે સ્થિતાયૈ ચ શ્રીસીતાયૈ સુમઙ્ગલમ્ ॥ ૯૧॥
સર્વાર્ચનાર્ચનીયા યા સર્વેભ્યઃ ફલદા ચ યા ।
તસ્યૈ સર્વશરીરાયૈ શ્રીસીતાયૈ સુમઙ્ગલમ્ ॥ ૯૨॥
વેદે રામાયણે ચૈવ પુરાણે ભારતે તથા ।
પાઞ્ચરાત્રે ચ ગીતાયૈ શ્રીસીતાયૈ સુમઙ્ગલમ્ ॥ ૯૩॥

મેધયા વેદપાઠેન તપસાલભ્યતે ન યા ।
તસ્યૈ ભક્ત્યૈકલભ્યાયૈ શ્રીસીતાયૈ સુમઙ્ગલમ્ ॥ ૯૪॥
કર્માદ્યપરતન્ત્રાયૈ પૂર્ણષાડ્ગુણ્યમૂર્ત્તયે ।
વિકારરહિતાયૈ ચ શ્રીસીતાયૈ સુમઙ્ગલમ્ ॥ ૯૫॥
જ્ઞાનિનાં જ્ઞેયરૂપાયૈ ચારાધ્યાયૈ ચ કર્મિણામ્   ।
ભક્તાનાં ભજનીયાયૈ શ્રીસીતાયૈ સુમઙ્ગલમ્ ॥ ૯૬॥
મહાપુરુષ રામસ્ય પ્રિયાયૈ દિવ્યમૂર્ત્તયે ।
પ્રધાનપુરુષેશ્વર્યે શ્રીસીતાયૈ સુમઙ્ગલમ્ ॥ ૯૭॥
જગદ્વન્દ્યપદાબ્જાયૈ જગતો ગુરવે તથા ।
વિજ્ઞાનામ્બુધિરૂપાયૈ શ્રીસીતાયૈ સુમઙ્ગલમ્ ॥ ૯૮॥
યસ્યાઃ સ્મરણતો યાતિ બાહ્યાભ્યન્તઃ પવિત્રતામ્ ।
પવિત્રતાબ્ધયે તસ્યૈ શ્રીસીતાયૈ સુમઙ્ગલમ્ ॥ ૯૯॥
યચ્છક્ત્યા શક્તિમન્તશ્ચ વિધિવિષ્ણુશિવાદયઃ ।
શક્તિવારિધયે તસ્યૈ શ્રીસીતાયૈ સુમઙ્ગલમ્ ॥ ૧૦૦॥
રક્ષતિ સકલં વિશ્વં યસ્યાઃ પત્યુશ્ચપાદુકા ।
તસ્યૈ પતિપ્રિયાયૈ ચ શ્રીસીતાયૈ સુમઙ્ગલમ્ ॥ ૧૦૧॥
યસ્યાઃ શક્ત્યા જગત્ સર્વં યન્ત્રવદ્ ભ્રામ્યતે સદા ।
તસ્યૈ જગન્નિયન્ત્રિણ્યૈ શ્રીસીતાયૈ સુમઙ્ગલમ્ ॥ ૧૦૨॥
રામેણ સૃજ્યતે વિશ્વં યત્કારુણ્યદિદૃક્ષુણા ।
કારુણ્યામ્બુધયે તસ્યૈ શ્રીસીતાયૈ સુમઙ્ગલમ્ ॥ ૧૦૩॥
ઉપાદાનં નિમિત્તં યા જગતશ્ચોર્ણનાભિવત્ ।
હેતવે જગતસ્તસ્યૈ શ્રીસીતાયૈ સુમઙ્ગલમ્ ॥ ૧૦૪॥
સેવ્યં ચ યત્પરં નાસ્તિ કીર્તનીયં ન યત્પરમ્ ।
તત્ત્વં ન યત્પરં તસ્યૈ શ્રીસીતાયૈ સુમઙ્ગલમ્ ॥ ૧૦૫॥
કારણં કારણાનાં યા મઙ્ગલાનાઞ્ચ  મઙ્ગલમ્  ।
તસ્યૈ ચાશ્રયણીયાયૈ શ્રીસીતાયૈ સુમઙ્ગલમ્ ॥ ૧૦૬॥
દાતા ન યત્પરઃ કશ્ચિત્ ત્રાતા ન યત્પરઃ ક્વચિત્ ।
તસ્યૈ પરશરણ્યાયૈ શ્રીસીતાયૈ સુમઙ્ગલમ્ ॥ ૧૦૭॥

શ્રીસીતામઙ્ગલમાલા

શ્રિતાનામનુકૂલા યા પ્રતિકૂલા શ્રિતદ્વિષામ્ ।
તસ્યૈ પ્રપદનીયાયૈ શ્રીસીતાયૈ સુમઙ્ગલમ્ ॥ ૧૦૮॥
યા શ્રિયઃ શ્રીસ્વરૂપા શ્રીસમ્પ્રદાયપ્રવર્ત્તિકા   ।
ગુરુણાં ગુરવે તસ્યૈ શ્રીસીતાયૈ સુમઙ્ગલમ્ ॥ ૧૦૯॥
દુર્વાદધ્વાન્તમાર્તણ્ડરાઘવાનન્દનિર્મિતા   ।
શ્રીસીતામઙ્ગલાનાં  ચ માલા સ્યાન્મઙ્ગલપ્રદા ॥ ૧૧૦॥
ઇતિ દુર્વાદધ્વાન્તમાર્ત્તણ્ડ જગદ્ગુરુ શ્રીરાઘવાનન્દાચાર્ય
સિદ્ધસંરાટ્પ્રણીતા શ્રીસીતામઙ્ગલમાલા  સમાપ્તા ।

